
НЭГ. ЕРӨНХИЙ ЗҮЙЛ
Хууль тогтоомжийн тухай хуулийн /цаашид “ХТТХ” гэх/ 12.1.2 дахь заалтад заасан аргачлалын дагуу Нийгмийн халамжийн тухай хуулийн шинэчилсэн найруулгын төслийн хэрэгцээ, шаардлагыг тандан судалсны үндсэн дээр хуулийн төслийг шинэчлэн боловсруулах хувилбарыг сонгон авч, хуулийн төслийн үзэл баримтлалыг боловсруулан Хууль зүй, дотоод хэргийн сайдтай 2024 оны 12 дугаар сарын 20-ны өдөр хамтран баталсан. 
Нийгмийн халамжийн тухай хуулийн шинэчилсэн найруулгын төслийг  батлагдсан үзэл баримтлалд нийцүүлэн боловсруулсан бөгөөд тус хуулийн төсөл батлагдан хэрэгжсэнээр хүний эрх, нийгэм, эдийн засаг, байгаль орчинд ямар үр дагавар, үр нөлөө үзүүлэхийг тооцох, давхардал, хийдэл, зөрчлийг арилгах, харилцан уялдааг тогтоох, хуулийн төслийг ойлгомжтой, хүлээн зөвшөөрөгдөх, практикт хэрэгжих боломжтой байдлаар боловсруулахад зөвлөмж өгөх зорилгоор Хууль тогтоомжийн тухай хуулийн 12.1.3 дахь заалтад заасан аргачлалын дагуу үр нөлөөний үнэлгээг хамтад нь боловсрууллаа. 
Нийгмийн халамжийн тухай хуулийн шинэчилсэн найруулгын төслийн үр нөлөөний үнэлгээг дараах үе шаттайгаар хийлээ. 
1. Хуулийн төслийн үр нөлөөг үнэлэх шалгуур үзүүлэлтийг сонгох;
2. Хуулийн төслөөс үр нөлөөг үнэлэх хэсгээ тогтоох;
3. Шалгуур үзүүлэлтэд тохирох шалгах хэрэгслийн дагуу хуулийн төслийн үр нөлөөг үнэлэх;
4. Үр дүнг үнэлж, зөвлөмж өгөх. 

ХОЁР. ХУУЛИЙН ТӨСЛИЙН ҮР НӨЛӨӨГ ҮНЭЛЭХ ШАЛГУУР 
ҮЗҮҮЛЭЛТИЙГ СОНГОСОН БАЙДАЛ

Засгийн газрын 2016 оны 159 дүгээр тогтоолын 3 дугаар хавсралтаар баталсан “Хууль тогтоомжийн төслийн үр нөлөөг үнэлэх аргачлал”-д заасны дагуу Нийгмийн халамжийн тухай хуулийн үр нөлөөг үнэлэх шалгуур үзүүлэлтийг сонгохдоо хуулийн төслийн зорилго, хамрах хүрээ, зохицуулах асуудалтай уялдуулан доорх 5 шалгуур үзүүлэлтийг сонголоо. Үүнд: 
1. Зорилгод хүрэх байдал;
2. Ойлгомжтой байдал;
3. Хүлээн зөвшөөрөгдөх байдал; 
4. Зардал тооцох;
5. Харилцан уялдаа. 
 “Зорилгод хүрэх байдал”:Хуулийн төсөлд туссан зүйлүүд тулгамдаж буй асуудлуудыг шийдвэрлэж чадах эсэх; хуулийн төсөл боловсруулах үндэслэл, шаардлагад нийцсэн эсэх; хуулийн төслөөр тавьсан зорилгод хүрч чадах эсэхийг тооцох зорилгоор тус шалгуур үзүүлэлтийг сонгосон. 

“Ойлгомжтой байдал”:Хуулийг хэрэглэх, хэрэгжүүлэх субъектүүдийн /нийгмийн халамж хүртэгсэд, төв, орон нутгийн халамжийн үйлчилгээний байгууллага/ хувьд ойлгомжтой байгаа эсэх; хуулийн төсөл нь бүтэц, хэлбэрийн хувьд логик дараалалтай эсэх; агуулга, хэл зүй, найруулгын хувьд тодорхой, ойлгомжтой эсэхийг тогтоох зорилгоор энэ шалгуур үзүүлэлтийг сонголоо. 

“Хүлээн зөвшөөрөгдөх байдал”:Хуулийн үр дагаварт шууд хамаарах субъектүүд /Нийгмийн халамж хүртэгсэд, Монгол Улсын Засгийн газар/ уг хуулийг хүлээн зөвшөөрч хэрэгжүүлэх эсэхийг үнэлэх зорилгоор тус шалгуур үзүүлэлтийг сонгосон.

	“Зардал тооцох”:Хуулийг хэрэгжүүлэхтэй холбоотойгоор төрийн байгууллага, иргэн, хуулийн этгээдэд нэмэлт зардал гарах эсэхийг үнэлэх зорилгоор тус шалгуур үзүүлэлтийг сонголоо. 

“Харилцан уялдаа”: Хуулийн төслийн зүйлүүд бусад хүчин төгөлдөр үйлчилж байгаа хууль тогтоомжтой нийцэж байгаа, эсхүл зөрчилдөж байгаа эсэхэд үнэлгээ хийх шаардлагатай гэж үзэж тус шалгуур үзүүлэлтийг сонгосон.

ГУРАВ. ХУУЛИЙН ТӨСЛӨӨС ҮР НӨЛӨӨГ 
ҮНЭЛЭХ ХЭСГИЙГ ТОГТООСОН БАЙДАЛ

Сонгосон шалгуур үзүүлэлтийн дагуу үр нөлөөг үнэлэхэд хамруулах хэсэг, түүнийг шалгах хэрэгслийг дараах байдлаар тогтоолоо.
    Хүснэгт 1
	Д/д
	Шалгуур үзүүлэлт
	Үр нөлөөг үнэлэх хэсэг
	Шалгах хэрэгсэл

	1
	Зорилгод хүрэх байдал
	Хуулийн төслийн 1 дүгээр зүйл.
	Хуулийн төслийн 1 дүгээр зүйл тавьсан зорилгод хүрэх боломжтой байдлаар томьёологдож чадсан эсэх, хуулийн төслийг боловсруулах болсон үндэслэл, шаардлагад нийцэж байгаа эсэхийг шалгах. 

	3
	Ойлгомжтой байдал
	Хуулийн төслийг бүхэлд нь хамруулах.
	Хууль тогтоомжийн тухай хуулийн 12.1.1 дэх хэсэгт заасан аргачлалын 5 дугаар бүлэгт нийцсэн эсэхийг шалгах. 

	4
	Хүлээн зөвшөөрөгдөх байдал
	Хуулийн төслийг бүхэлд нь хамруулах.
	Хуулийг хэрэгжүүлэх байгууллага             /Монгол Улсын Засгийн газар/, иргэн /нийгмийн халамж хүртэгсэд/ хүлээн зөвшөөрч хэрэгжүүлэх  боломжтой эсэхийг шалгах. 

	5
	Зардал тооцох
	Хуулийн төслийг бүхэлд нь хамруулах.
	Хуулийн төсөл батлагдан хэрэгжсэнээр улсын төсвөөс нэмэлт хөрөнгө шаардах эсэх; иргэн, хуулийн этгээд нэмэлт зардал гарах эсэхийг шалгах. 

	6
	Харилцан уялдаа
	Хуулийн төслийг бүхэлд нь хамруулах.
	 “Хууль тогтоомжийн төслийн үр нөлөөг үнэлэх аргачлал”-ын 4.10-д заасан шаардлага, шалгуурыг хангасан эсэхийг шалгах. 


ДӨРӨВ. УРЬДЧИЛАН СОНГОСОН ШАЛГУУР
ҮЗҮҮЛЭЛТЭД ТОХИРОХ ШАЛГАХ ХЭРЭГСЛИЙН 
ДАГУУ ХУУЛИЙН ТӨСЛИЙН ҮР НӨЛӨӨГ ҮНЭЛСЭН БАЙДАЛ

Энэ тайлангийн 3 дугаар бүлэгт сонгосон хэсгүүдэд дээрх шалгуур үзүүлэлтүүдийн хүрээнд дараах байдлаар үнэлгээ хийлээ. 
4.1.“Зорилгод хүрэх байдал” шалгуур үзүүлэлтийн хүрээнд хийсэн үнэлгээ:
Монгол Улс нь 1990 оноос зах зээлийн эдийн засагт шилжиж, нийгмийн халамжийн тогтолцоог нийгмийн хамгааллын тогтолцооноос салган бие даалгах ажлыг 1990 оны дунд үеэс хийжээ. Нийгмийн зүгээс зайлшгүй дэмжлэг туслалцаа үзүүлбэл зохих бие даан амьдрах, өөртөө үйлчлэх чадваргүй эмзэг бүлгийн иргэдийг төр ивээлдээ авч, тэдний амьдралын баталгааг алдагдуулахгүй байх зорилгоор УИХ-аас Нийгмийн халамжийн тухай анхны багц хуулийг 1995 онд баталсан. Үүнээс хойш Нийгмийн халамжийн тухай хууль тогтоомжид 2000, 2008 онуудад нэмэлт өөрчлөлт орж, 1998, 2005, 2012 онуудад шинэчилсэн найруулга хийсэн юм. 
Одоогийн байдлаар халамжийн чиглэлийн 6 хуулийн хүрээнд ахмад настан, хөгжлийн бэрхшээлтэй хүүхэд ба иргэд, хүнд нөхцөлд байгаа хүүхэд, алдар цолтон, олон хүүхэдтэй эхчүүд болон ядуу өрхийн гишүүдэд нийгмийн халамжийн тэтгэвэр, асаргааны тэтгэмж, онцгой тохиолдлын тэтгэмж, хүнсний эрхийн бичиг олгох үйлчилгээ, олон нийтийн оролцоонд түшиглэсэн халамжийн үйлчилгээ, асрамжийн үйлчилгээ,  түлээ нүүрс болон орон сууцны үнийн хөнгөлөлт, рашаан сувиллын үйлчилгээний хөнгөлөлт, протез, ортопед, тусгай хэрэгслийн үнийн хөнгөлөлт зэргийг үзүүлж байна. 
Нийгмийн халамжийн арга хэмжээнд 2015 онд нийт 506.6 тэрбум төгрөгийг зарцуулснаас хүүхдийн мөнгийг оролцуулахгүйгээр нийгмийн халамжийн үйлчилгээнд 260.6 тэрбум төгрөгийг зарцуулж байжээ. Харин хүүхдийн мөнгөн тэтгэмжийн хэмжээг 2020 оноос эхлэн сард 20.0 мянган төгрөг байсныг 100.0 мянган төгрөг болгон 5 дахин нэмэгдүүлсэн нь нийгмийн халамжийн нийт зардлыг 2019 оны түвшнээс 3 дахин өсгөсөн юм. 
[bookmark: _Toc96540944]Нийгмийн халамжийн сангаас 2025 оны байдлаар нийт 2.4 их наяд төгрөг зарцуулснаас 1.5 их наяд төгрөгийг хүүхдийн мөнгөн тэтгэмжид зарцуулсан байна.[footnoteRef:1]  [1:  Нийгмийн халамжийн сангийн 2025 оны 12 сарын мэдээ, ХХҮЕГ] 

Зарцуулсан нийт зардлын 27.8 хувь буюу 673.6 тэрбум төгрөгийг ахмад настан, хөгжлийн бэрхшээлтэй иргэн, өрх толгойлсон эх, эцэг болон нийгмийн халамжийн зорилтот өрх, иргэнд олгох тэтгэвэр, тэтгэмж, тусламжид зарцуулжээ. 
Харин 1,745.8 тэрбум төгрөг буюу нийт зардлын 72.2 хувийг 0-3 хүртэлх насны хүүхэд асарсны тэтгэмж, одонтой эх, хүүхдийн мөнгө, насны хишиг, жирэмсэн эхийн тэтгэмж зэрэг амьжиргааны түвшин харгалзахгүй нийтлэг олгож байгаа хөтөлбөрт зарцуулсан.
Зорилтот бүлэгт чиглэсэн буюу амьжиргааны түвшин хамгийн доогуур хэсэгт 100 хувь хуваарилагдаж  байгаа хөтөлбөр бол хүнсний эрхийн бичиг хөтөлбөр юм.
Харин алдар цолтон ахмад настанд олгох нэмэгдэл, хөнгөлөлтийн зардлын 65% нь хамгийн сайн амьжиргаатай 20 хувьд ногдож байна. Нийгмийн халамжийн тэтгэвэр, тэтгэмж болон хөгжлийн бэрхшээлтэй иргэнд олгох тусламж, хөнгөлөлтийн зардлын 50-аас дээш хувь нь хамгийн бага амьжиргаатай 40 хувьд хуваарилагдсан байна. Эхчүүдэд олгох тэтгэмжүүд, хүүхдийн мөнгө нь төдийлөн зорилтот бүлэгт чиглэгдээгүй буюу хамгийн амьжиргаа багатай 40 хувьд нийт зардлын 50 орчим хувь ногдож байна. Ахмад настанд олгох тэтгэмж, хөнгөлөлт нь илүү амьжиргаа сайтай иргэдэд чиглэж байна.[footnoteRef:2]  [2:  Монгол Улсын Нийгмийн халамжийн систем: Зардлын хуваарилалт, халамж хүртэгчдийн төлөв байдал, 2019 он, Эрдэм Партнерс ХХК, 
] 

Эдгээрээс дүгнэхэд халамжийн чиглэлийн арга хэмжээнд зарцуулж байгаа зардал (2.4 их наяд төгрөг)  өндөр байгаа хэдий ч нийт зардлын дийлэнх хэсэг нь ядуу бус хүн амд хүрдэг байна. Тухайлбал ядуу хэсэгт чиглэсэн ганц хөтөлбөр  хүнсний эрхийн бичгийн хэмжээ нь насанд хүрсэн хүнд сард 20000 төгрөг, хүүхдэд сард 12000 төгрөг байна.
Дээрх мэдээлэлд тулгуурлан нийгмийн халамжийн салбарын өнөөгийн байдлыг дүгнэвэл: 
· Нийгмийн халамжийн зардал жил бүр нэмэгдэж байгаа ч 75-80 орчим хувь нь амьжиргааны түвшин харгалзахгүй нийтлэг хэлбэрээр олгож байгаа хөтөлбөрүүд болох хүүхдийн мөнгө, жирэмсний, 0-3 насны хүүхэд асарсны, алдарт эхийн тэтгэмж болон насны хишигт зарцуулж байна.  
· Сонгуулийн жилүүдэд улс төрийн амлалттай холбоотой хөтөлбөрүүд нэмэгдэж ирсэн. 
· Эх хүүхдийг дэмжихэд чиглэсэн хөтөлбөрүүдийг нэмэгдүүлж байна.
· Нийт хүүхдийн 46.1 хувь нь ядуурлын шугамаас доош амьжиргаатай өрхөд амьдарч байна. Ядуурлын шугамаас дээш амьжиргаатай өрхийн 9.3, доош амьжиргаатай өрхийн 43.6 хувь нь 4-өөс дээш хүүхэдтэй байна. 
· Монгол Улсын нийгмийн халамжийн зардал дундаж орлоготой бусад орнуудтай харьцуулахад өндөр байна. Нийгмийн халамжид сүүлийн жилүүдэд улсын төсвийн 10 орчим хувь, ДНБ-ний 4 орчим хувийг зарцуулж байна. 
· Ядуурал, тэгш бус байдлыг бууруулахад нөлөөлж байгаа боловч үр ашиг багатай, ядуурал дорвитой буурахгүй байна.  
· Нийгмийн халамжийн хөтөлбөрт хамгийн их үр ашиг хүртэж байгаа хүн амын бүлэг эмэгтэйчүүд, ахмадууд байна. Хөгжлийн бэрхшээлтэй иргэн харьцангуй цөөн хөтөлбөрт хамрагдаж байна.  
· Зорилтот өрх, иргэнийг бие даан амьдрахад нь туслах, амьжиргааг нь дэмжих, мэргэжлийн нийгмийн ажлын үйлчилгээ хангалтгүй байна. 
· Одоогийн хууль тогтоомжийн хүрээнд нийгмийн халамжийн нийт хөтөлбөрүүдийн дийлэнх буюу 90 гаруй хувь нь бэлэн мөнгөний хөтөлбөрүүд, төрийн бус байгууллагаар гэрээлэн зорилтот бүлгийн хөгжлийг дэмжих үйлчилгээг халамжийн зардлын 1 хүрэхгүй хувийг зарцуулж байна. Дэлхийн өндөр хөгжилтэй улс орнуудад бэлэн мөнгөний болон хөгжлийг дэмжих үйлчилгээний зардлын харьцаа 50:50 хувь байдаг бөгөөд бусад оронтой харьцуулахад Монгол Улсад бэлэн мөнгөний бус үйлчилгээ бага байна. 

Иймд нийгмийн халамжийн биш хөтөлбөрүүдийг багасгах, халамжаас салгах, одоогийн хөтөлбөрүүдийг ядуу эмзэг хэсэгт чиглүүлэх шаардлагатай байна. 

Нийгмийн халамжийн тухай хуулийг шинэчлэх хэрэгцээ, шаардлагыг тандан судалсны үндсэн дээр дараах зорилгоор Нийгмийн халамжийн тухай хуулийг шинэчлэх шаардлагатай гэж үзсэн байна. 

  1.Эх, хүүхдийг дэмжихэд чиглэсэн бодлогыг халамжийн бодлогоос ялгаж, салгаж эрх зүйн орчныг бүрдүүлэх: 
a) Нийгмийн халамжийн багц хуулиас эх, хүүхдэд чиглэсэн хөтөлбөрийг гэр бүлийг дэмжих чиглэлийн хуульд тусган, шилжүүлэх; 
b) Эх, хүүхдэд чиглэсэн хөтөлбөрүүдийг хүн амын өсөлтийн бодлого, өрхийн орлоготой уялдуулах, олон хүүхэдтэй гэр бүлийг боловсрол, татвар, орон сууц зэрэг бусад салбарын бодлогын хүрээнд дэмжих.

2.Нийгмийн халамжийн үйлчилгээний ядуурлыг бууруулахад чиглэсэн хөтөлбөр арга хэмжээг нэмэгдүүлэх:
a) Хүүхдийн эрүүл мэнд, боловсрол, хоол тэжээлийн дэмжлэг үзүүлэх бодлогыг халамжийн хөтөлбөрүүдтэй уялдуулах, хүн капиталд хөрөнгө оруулах, үе дамжсан ядуурлаас сэргийлэх бодлого хэрэгжүүлэх;
b) Нийгмийн халамжийн үйлчилгээг эмзэг хэсэгт чиглүүлж тэдний зан үйл хандлагыг өөрчлөх, нийгэмшүүлэх, хөдөлмөрт бэлтгэх, ажилтай орлоготой болгоход чиглэсэн үйлчилгээг нэвтрүүлэх;
c) Гэнэтийн аюулт үзэгдэл, эрсдэлт нөхцөлийн сөрөг нөлөөг бууруулах, цочролд өртсөн иргэдэд үзүүлэх нийгмийн хамгааллын хариу арга хэмжээг боловсруулан орон нутгийн онцгой байдлын болон орон нутгийн засаг захиргаатай хамтран хэрэгжүүлэх;
c) Асрамжийн газраас гарсан хүүхэд, залуус, гэр оронгүй, архинд донтсон, хорихоос суллагдсан зэрэг нийгмийн зүгээс дэмжлэг зайлшгүй шаардлагатай иргэдийг бие даан амьдрахад дэмжих үйлчилгээг хэрэгжүүлэх.

3.Зарим төрлийн үйлчилгээний давхцалыг арилгаж, холбогдох байгууллагад шилжүүлэх: 
a) Ахмад настан, хөгжлийн бэрхшээлтэй иргэн, хөгжлийн бэрхшээлтэй хүүхдэд олгож байгаа протез, ортопедийн болон тусгай хэрэгслийн үнийн хөнгөлөлтийн давхцалыг арилгаж, санхүүжилтийг эрүүл мэндийн даатгалын санд шилжүүлж, эрүүл мэндийн байгууллагаар дамжуулан хэрэгжүүлэх; 
b) Сувиллын хөнгөлөлтийн санхүүжилтийг эрүүл мэндийн даатгалын сангийн санхүүжилтэд шилжүүлж, улсын төсвөөс уг санд шилжүүлж байх; 
d) Хяналт шалгалтын үйл ажиллагааг сайжруулах, цахимжуулах.

4.Бэлэн мөнгөний бус нийгмийн халамжийн үйлчилгээг нэмэгдүүлж, халамж хүртэж байгаа хөдөлмөрийн насны, ажил хийх боломжтой иргэдийн хөдөлмөр эрхлэлтийг нэмэгдүүлж, нэмэлт орлогын эх үүсвэртэй болгох замаар тэднийг ядуурал, халамжаас гарахад дэмжлэг үзүүлэх: 
a) Хувийн хэвшил, орон нутгийн оролцоотой асрамж, халамжийн шинэ төрлийн үйлчилгээг бий болгох; 
b) Орон нутгийн үүрэг оролцоог нэмэгдүүлэх, зорилтот өрх, иргэний бие даан амьдрах чадварыг дээшлүүлэх, зан үйл хандлагыг өөрчлөх, амьжиргааг дээшлүүлэх урт хугацааны цогц үйлчилгээ бий болгох;
c) Нийгмийн халамжийн үйлчилгээнд хамрагдаж байгаа хөдөлмөрийн насны ажил эрхлэх боломжтой иргэдийн хөдөлмөр эрхлэлтийн бодлогоор дэмжих.

5.Нийгмийн халамжийн сан, халамжийн хөтөлбөр, үйлчилгээний төлөвлөлт, зарцуулалт, тайлан, хяналт-шинжилгээ, үнэлгээг сайжруулж, нийгмийн халамжийн үйлчилгээний чанар, хүртээмжийг сайжруулах:
a) Нийгмийн халамжийн сангийн төлөвлөлт, зарцуулалтыг сайжруулах; 
b) Халамжийн цахим мэдээллийн сан бүрдүүлэх, түүнийг ашиглах эрх зүйн сайжруулах; 
c) Нийгмийн ажилтнуудыг тасралтгүй сургах, чадавхжуулах, нийгмийн баталгааг сайжруулах; 
d) Нийгмийн халамжийн улсын байцаагчийн эрх зүйн зохицуулалтыг бүрдүүлж, халамжийн хяналтыг сайжруулах; 
d) Нийгмийн халамжийн хяналт шалгалтыг сайжруулж, цахимжуулах.

Хуулийн хэрэгжилтийн үр дагаврын судалгаа болон хуулийн үзэл баримтлалд туссан зорилгод тулгуурлан боловсруулсан хуулийн төслийн зохицуулалт бүрд дүн шинжилгээ хийхэд тухайн зохицуулалт, арга хэмжээ нь зорилгод хүрэх боломжтой гэж дүгнэж байна. 

	4.2. “Ойлгомжтой байдлыг судлах” шалгуур үзүүлэлтийн хүрээнд хийсэн үнэлгээ:

Хууль тогтоомжийн тухай хуулийн 12.1.1 дэх хэсэгт заасан “Хууль тогтоомжийн төсөл боловсруулах аргачлал”-ын Хоёрдугаар бүлэг “Хуулийн төсөл боловсруулахад тавигдах нийтлэг шаардлага”-т заасан шаардлагыг дараах байдлаар хангаж байна. 
Хүснэгт 2
	Хуулийн төслийн эх бичвэрийн асуулгад тавигдах шаардлага

	1
	Монгол Улсын Үндсэн хууль, Монгол Улсын олон улсын гэрээнд нийцсэн бусад хууль, үндэсний аюулгүй байдлын үзэл баримтлалтай уялдсан байх;
	Уг шаардлагыг хангасан.

	2
	Тухайн хуулиар зохицуулах нийгмийн харилцаанд хамаарах асуудлыг бүрэн тусгасан байх;
	Уг шаардлагыг хангасан.

	3
	Тухайн хуулиар зохицуулах нийгмийн харилцааны хүрээнээс хальсан асуудлыг тусгахгүй байх;
	Уг шаардлагыг хангасан.

	4
	Зүйл, хэсэг, заалт нь хоорондоо зөрчилгүй байх. 
	Уг шаардлагыг хангасан.

	5
	Хэм хэмжээ тогтоогоогүй, тунхагласан шинжтэй буюу нэг удаа хэрэгжүүлэх заалт тусгахгүй байх
	Уг шаардлагыг хангасан.

	Хуулийн төслийн хэл зүй, найруулгад тавигдах шаардлага

	6
	Хуулийн төслийн үг хэллэг өгүүлбэрийг хэл зүйн, найруулга, өгүүлбэр зүйн монгол хэл бичгийн дүрэмд нийцүүлэн хоёрдмол утгагүй, товч тодорхой, ойлгоход хялбар
	Уг шаардлагыг хангасан.

	7
	Бичвэр нь үндсэн агуулгаас хоёрдогч ач холбогдол бүхий ерөнхийгөөс тусгай руу, нийтлэг журмаас тусгай руу гэсэн хэлбэртэй байна
	Уг шаардлагыг хангасан.

	Хуулийн төслийн эх бичвэрт хэрэглэх арга ажиллагаа

	8
	1.Нэр томьёо хэрэглэх
2.Хуулийн төслийн үг хэллэг сонгох
3.Товчлол хийх
4.Ишлэл хийх
	Уг шаардлагыг хангасан.

	Хуулийн төслийн эх бичвэрийг компьютерт боловсруулахад тавих шаардлага

	9
	Эх бичвэрийг компьютерт боловсруулахад холбогдох эрх зүйн баримт бичиг баримталсан эсэх 
	Хуулийн төслийг боловсруулахад Засгийн газрын 2020 оны 246 дугаар
тогтоолоор баталсан “Албан хэрэг хөтлөлтийн нийтлэг журам”, Стандартчилал, хэмжил зүйн үндэсний Зөвлөлийн 2021 оны “Баримт бичгийн стандарт MNS 5140-1:2021”-ыг баримталсан болно. 


4.3. “Хүлээн зөвшөөрөгдөх байдал” шалгуур үзүүлэлтийн хүрээнд хийсэн үнэлгээ: Нийгмийн халамжийн тухай хуулийг хэрэгжүүлэх субъект нь Гэр бүл, хөдөлмөр, нийгмийн хамгааллын яам, Сангийн яам болон хуульд заасан бодлогын арга хэмжээний үр шимийг хүртэгсэд юм. 
	Шинэчилсэн найруулгын төсөлд туссан халамжийн хөтөлбөрүүдийн  өөрчлөлттэй холбоотойгоор нийгмийн халамжийн зорилтот бүлгийн өрх, иргэдэд очих тэтгэмжийн зардал буурахгүй бөгөөд харин нэгтгэж багцалснаас гарах зардлын хэмнэлтийг тэдэнд үзүүлэх шинэ төрлийн үйлчилгээ болон тэтгэмж, дэмжлэгийг амьжиргааг хангах хэмжээнд хүргэж нэмэгдүүлэхэд зарцуулна. Харин зарим халамжийн үндсэн зорилгод шууд хамааралгүй хөтөлбөр тухайлбал эрүүл мэндийн чиглэлийн хөтөлбөрийг хариуцсан салбарт шилжүүлэхтэй холбоотойгоор шаардагдах төсвийг сан хооронд шилжүүлж байгаа учраас хуулийн төсөл батлагдсанаар тэдгээр иргэдийн хууль ёсны эрх ашиг хөндөгдөхгүй. Харин ч эрүүл мэндийн даатгалын санд шилжсэнээр тэдгээр үйлчилгээний чанар, хүртээмж нэмэгдэх юм юм.  
4.4. “Зардлыг тооцох” шалгуур үзүүлэлтийн хүрээнд хийсэн үнэлгээ:
Нийгмийн халамжийн тухай хуулийн шинэчилсэн найруулгын төсөл батлагдан хэрэгжсэнээр одоогийн халамжийн төсвийн хүрээнд дахин хуваарилалт хийж, халамжийн туслалцаа хамгийн их шаардлагатай ядуу иргэдэд чиглэсэн дэмжлэгт илүү хөрөнгө хуваарилна. Гэхдээ халамжийн хөтөлбөрөөс хасагдах, хэлбэр нь өөрчлөгдөх зарим хөтөлбөрийн хувьд одоогийн хамрагдаж байгаа иргэдийн тэтгэвэр, тэтгэмж авах эрхийг дуусах хүртэл хугацаанд хэвээр хадгалахаар заасан тул нэмэлт зардал шаардагдах болно. Нийгмийн халамжийн үйлчилгээг хөдөлмөр эрхлэлтийн бодлоготой уялдуулснаар Хөдөлмөр эрхлэлтийг дэмжих сангийн төсөвт нөлөө үзүүлэх бөгөөд нийгмийн халамжийн хүртэгч иргэдийн хөдөлмөр эрхлэлт нэмэгдэх тул эдийн засгийн өсөлт болон ажил эрхлэлтийн байдалд эергээр нөлөөлөх юм.  Иргэн, хуулийн этгээдэд ямар нэгэн нэмэлт хөрөнгийн дарамт үүсэхгүй болно. 
4.5. “Харилцан уялдааг шалгах” шалгуур үзүүлэлтийн хүрээнд хийсэн үнэлгээ:
Хууль тогтоомжийн төслийн үр нөлөө үнэлэх аргачлалд заасан дараах стандарт асуултад хариулах замаар хуулийн төслийн уялдаа холбоог бүхэлд нь шалгахыг зорилоо.  
Ингэхдээ Монгол Улсын Үндсэн хууль, Нийгмийн халамжийн тухай, Хөгжлийн бэрхшээлтэй хүний эрхийн тухай, Ахмад настны тухай, Алдар цолтон ахмад настанд төрөөс нэмэгдэл, хөнгөлөлт олгох тухай хууль болон бусад холбогдох хуульд нийцсэн эсэхийг шалгалаа. 
Хууль тогтоомжийн төслийн үр нөлөөг үнэлэх аргачлалын 4.10-т заасан шаардлага, шалгуурын дагуу үнэллээ: 

Асуулт 1:Хуулийн төслийн зохицуулалт тухай хуулийн зорилттой нийцэж байгаа эсэх? 
Хариулт: Тийм. 

Асуулт 2.Хуулийн төслийн “Хууль тогтоомж” гэсэн хэсэгт заасан хуулиудын нэр тухайн харилцаанд хамаарах хууль мөн эсэх: 
Хариулт:Нийгмийн халамжийн тухай хууль тогтоомж нь Монгол Улсын Үндсэн хууль[footnoteRef:3], энэ хууль болон эдгээр хуультай нийцүүлэн гаргасан хууль тогтоомжийн бусад актаас бүрдэнэ” гэж хуульд заасан ерөнхий байдлаар тодорхойлсон.  [3: Монгол Улсын Үндсэн хууль -“Төрийн мэдээлэл” эмхтгэлийн 1992 оны 1 дугаарт нийтлэгдсэн.] 


Асуулт 3. Хуулийн төсөлд тодорхойлсон нэр томьёо тухайн хуулийн төслийн болон бусад хууль тогтоомжийн нэр томьёотой нийцэж байгаа эсэх?

Хариулт: Тийм 
Дүн шинжилгээ:Хуулийн төсөлд тусгагдсан нэр томьёо нь нийгмийн халамжийн чиглэлийн болон бусад хуулийн нэр томьёотой нийцэж байна. 

Асуулт 4: Хуулийн төслийн зүйл, заалт тухайн хуулийн төсөл болон бусад хууль тогтоомжийн зүйл, заалттай нийцэж байгаа эсэх? 

Хариулт: Тийм  
Дүн шинжилгээ: Нийгмийн халамжийн тухай хуулийн төслийн зүйл, заалтууд өөр хоорондоо зөрчилгүй байгаа бөгөөд Монгол Улсын Үндсэн хууль, Хөгжлийн бэрхшээлтэй хүний эрхийн тухай хууль, Ахмад настны тухай хууль, Алдар цолтон ахмад настанд төрөөс нэмэгдэл, хөнгөлөлт олгох тухай хууль болон бусад хууль тогтоомжийн зүйл, заалттай зөрчилдөөгүй байна.  

Мөн дээрх хуулийн төслүүдэд хуулийн төслийн хэрэгжиж эхлэх хугацааг тухайн жилийн Монгол Улсын төсвийн тухай хуультай нийцүүлсэн байна.  

Асуулт 5: Хуулийн төслийн зүйл, заалт тухайн хуулийн төслийн болон бусад хууль тогтоомжийн заалттай давхардсан эсэх? 

Хариулт:  Үгүй. 
Дүн шинжилгээ:Хуулийн төслийн зүйл, заалтууд өөр хоорондоо давхардаагүй байгаа бөгөөд Монгол Улсын Үндсэн хууль, Хөгжлийн бэрхшээлтэй хүний эрхийн тухай хууль, Ахмад настны тухай хууль, Алдар цолтон ахмад настанд төрөөс нэмэгдэл, хөнгөлөлт олгох тухай хууль болон бусад холбогдох хууль тогтоомжийн зүйл, заалттай давхардаагүй болно.

Асуулт 6: Хуулийн төслийг хэрэгжүүлэх этгээдийг тодорхой тусгасан эсэх: 

Хариулт: Тийм
Дүн шинжилгээ: Хуулийн төслийн 6 дугаар бүлэгт нийгмийн халамжийн үйл ажиллагааны удирдлага, зохион байгуулалт, улсын хэмжээнд нийгмийн халамжийн асуудал эрхлэх байгууллага, нийгмийн халамжийн байгууллагын тогтолцоо, уг бүлгийн 29 дүгээр зүйлд сум, хорооны нийгмийн халамжийн мэргэжилтний чиг үүргийг, 31 дүгээр зүйлд халамжийн үйл ажиллагаанд тавих хяналтын талаар тус тус тодорхой зааж өгсөн болно. 
Асуулт 7. Хуулийн төсөлд шаардлагатай зохицуулалтыг орхигдуулсан эсэх? 
Хариулт: Үгүй. 
Дүн шинжилгээ:Хуулийн төслөөр зохицуулах шаардлагатай бүх харилцааг зохицуулсан бөгөөд орхигдуулсан зохицуулалт байхгүй гэж үзэж байна.  
Асуулт 8.Хуулийн төсөлд төрийн байгууллагын гүйцэтгэх чиг үүргийг давхардуулан тусгасан эсэх;

Хариулт: Үгүй. 
Дүн шинжилгээ: Хуулийн төслийн 6 дугаар бүлэгт нийгмийн халамжийн байгууллагын тогтолцоо, төрийн захиргааны олон аймаг, нийслэл, дүүргийн халамжийн байгууллага, сум, хорооны нийгмийн халамжийн мэргэжилтний эрх, үүргийг, мөн хуулийн 34 дүгээр зүйлд бүх шатны Засаг дарга нарын эрх, үүргийг тодорхой зааж өгсөн болно.

Асуулт 9.Төрийн байгууллагын чиг үүргийг төрийн бус байгууллага, мэргэжлийн холбоодоор гүйцэтгүүлэх боломжтой эсэх;

Хариулт: Тийм
Дүн шинжилгээ: Хуулийн төслийн 4 дүгээр бүлгийн 16 дугаар зүйлд заасан өрхийн амьжиргааг дэмжих цогц үйлчилгээ, зорилтот өрх, иргэнд үзүүлэх нийгмийн халамжийн үйлчилгээ, асрамжийн үйлчилгээ, гэнэтийн аюулт үзэгдэл, эрсдэлт нөхцөлөөс урьдчилан сэргийлэх, сөрөг нөлөөг бууруулах үйлчилгээ гэсэн 4 төрлийн үйлчилгээг төрийн бус байгууллагаар гүйцэтгүүлнэ гэж заасан. 
Асуулт 10: Татварын хуулиас бусад хуулийн төсөлд албан татвар, төлбөр, хураамж тогтоосон эсэх?
Хариулт:Үгүй
Асуулт 11: Монгол Улсын Үндсэн хууль болон Монгол Улсын олон улсын гэрээнд заасан хүний эрхийг хязгаарласан зохицуулалт тусгасан эсэх? 
Хариулт: Үгүй. 
Дүн шинжилгээ:Хуулийн төсөлд Монгол Улсын Үндсэн хуулийн арван зургадугаар зүйлийн 5 дахь хэсэгт заасан “өндөр наслах, хөдөлмөрийн чадвар алдах, хүүхэд төрүүлэх, асрах болон хуульд заасан бусад тохиолдолд эд, мөнгөний тусламж авах эрхтэй;” гэснийг баримтлан боловсруулсан. 
Түүнчлэн хуулийн төслийн 3 дугаар зүйлийн 3.1 дэх хэсэгт “Нийгмийн халамжийн тухай хууль болон холбогдох хууль тогтоомжид заасан нөхцөл, шалгуурыг хангасан Монгол Улсын иргэн, Гадаадын иргэний эрх зүйн байдлын тухай хуулийн 5 дугаар зүйлийн 5.1.7, 5.1.8-д заасан хүн нийгмийн халамжид хамрагдах эрхтэй.” гэж тус тус заасан. 
Асуулт 12: Хуулийн төслийн зүйл, заалт жендэрийн эрх тэгш байдлыг хангасан эсэх? 
Хариулт: Тийм 
Дүн шинжилгээ:Хуулийн төсөлд нийгмийн халамж хүртэгсдийг үндэс, угсаа, арьсны өнгө, нас, хүйс, эрүүл мэндийн байдал, гадаад төрх, хөгжлийн бэрхшээл, нийгмийн гарал, нийгмийн болон гэрлэлтийн байдал, хөрөнгө чинээ, шашин шүтлэг, үзэл бодол, улс төрийн үзэл бодлоор ялгаварлаагүй болно. Хуулийн төслийн 5 дугаар зүйлд энэ тухай зохицуулалтыг тусгасан болно. 

Асуулт 13: Хуулийн төсөлд шударга бус өрсөлдөөнийг бий болгоход чиглэсэн заалт тусгагдсан эсэх? 
Хариулт: Үгүй. 

Асуулт 14: Хуулийн төсөлд авлига, хүнд суртлыг бий болгоход чиглэсэн заалт тусгагдсан эсэх? 
Хариулт: Үгүй. 


ТАВ. ҮР ДҮНГ ҮНЭЛЖ, ЗӨВЛӨМЖ ӨГСӨН БАЙДАЛ
	5.1.Баримтжуулалт
	Хуулийн төслийн үр нөлөөг үнэлэхэд дараах баримт бичиг, мэдээлэл, тоо баримтыг ашиглалаа.  
1. Монгол Улсын Үндсэн хууль, Нийгмийн халамжийн тухай хууль, Ахмад настны тухай хууль, Алдар цолтон ахмад настанд төрөөс нэмэгдэл, хөнгөлөлт олгох тухай хууль, Хөгжлийн бэрхшээлтэй хүний эрхийн тухай хууль, Эх, олон хүүхэдтэй өрх толгойлсон эх, эцэгт тэтгэмж олгох тухай, Хөдөлмөр эрхлэлтийн дэмжих тухай, Гэр бүлийн тухай, Хүүхэд хамгааллын тухай болон бусад холбогдох хуулиуд;
2. Монгол Улсын Засгийн газрын 2012 оны 136, 2021 оны 362, 363, 2023 оны 02 дугаар тогтоол болон бусад холбогдох тогтоол, шийдвэрүүд;
3. Хууль тогтоомжийн тухай хуулийн 12.1.2-т заасан аргачлалын дагуу хийсэн хууль тогтоомжийн хэрэгцээ, шаардлагыг урьдчилан тандан судалсан судалгааны тайлан;
4. Олон улсын байгууллагуудын нийгмийн халамжийн чиглэлээр хийсэн үнэлгээ, төрийн болон төрийн бус байгууллагын хийсэн судалгааны тайлан; 
5. Гэр бүл, хөдөлмөр, нийгмийн хамгааллын сайд, Хууль зүй, дотоод хэргийн сайд нарын хамтран баталсан Нийгмийн халамжийн тухай хуулийн шинэчилсэн найруулгын төслийн үзэл баримтлал;
6. Батлагдсан үзэл баримтлалд нийцүүлэн боловсруулсан хуулийн төсөл, танилцуулга. 
	5.2. Дүгнэлт
	Нийгмийн халамжийн тухай хуулийн шинэчилсэн найруулгын төслийн зохицуулалт нь хуулийн төслийг боловсруулах болсон хэрэгцээ шаардлага, үндэслэлд нийцэж байгаа бөгөөд Хууль тогтоомжийн тухай хуулийн 12.1.1 дэх хэсэгт заасан “Хууль тогтоомжийн төсөл боловсруулах аргачлал”-ын Хоёрдугаар бүлэг “Хуулийн төсөл боловсруулахад тавих нийтлэг шаардлага”-т заасныг бүрэн хангаж байна гэж үзэж байна. 

Харилцан уялдааг хангах шалгуур үзүүлэлтийн хүрээнд хуулийн төслийг Хууль тогтоомжийн төслийн үр нөлөөг үнэлэх аргачлалд заасан 16 асуултаас холбогдох 14 асуултыг сонгон хариулах байдлаар шалгахад “харилцан уялдаа”-г бүрэн хангаж байна.  
	5.3. Зөвлөмж
Нийгмийн халамжийн тухай хуулийн шинэчилсэн найруулгын төсөл болон бусад дагалдах хуулийн төслүүдийг УИХ-аар хэлэлцүүлж, батлагдсаны дараа Монгол Улсын Засгийн газрын тогтоол, холбогдох Засгийн газрын гишүүдийн баталсан журам, зааврыг шинэчлэх, мөн нийгмийн халамжийн хуульд заасан ядуурлыг бууруулах, хөдөлмөр эрхлэлттэй холбох арга хэмжээг бүх шатны Засаг дарга нарын оролцоотой хэрэгжүүлэх учраас тэдэнд үүрэг, чиглэл өгөх, бусад шаардлагатай арга хэмжээг тусгасан “Нийгмийн халамжийн тухай хуулийг хэрэгжүүлэх талаар авах зарим арга хэмжээний тухай” Улсын Их Хурлын тогтоолыг шинээр батлуулах шаардлагатай юм. 

